
					Prawfddarllenwyd y dudalen hon

Trwy fawr rin eu doethineb—amlygant

Em loewgoeth eu purdeb;

Tirion wŷr na wnant er neb

Un enyd dderbyn wyneb.



Eglurant yn y glorian—eangder

Teilyngdod pob cynghan;

Y bardd coetha', gwycha'i gân,

Ennilla o hyn allan.



Daw byd gwell, e geir bellach

Farn deg gan wiw feirniaid iach;

Rhoi'n oddaith ar unwaith raid

Goeg farnau y gwag feirniaid.



Mae'r gair ar led y gwledydd

Yn o gryf mai felly fydd;

Gawried can mil y gorair,

Felly bo—rhaid gwirio'r gair.








	MARWNAD YR HELIWR,


NEU DDAMMEG Y PRYF LLWYD.



Y LLWYDAIDD bryfyn llidiog—a lithrodd

O lethrau Maentwrog

I lechu, rhag gwlychu'i glog,

Mewn man sydd yn min mawnog.



Y pry' llwyd, ' rol darpar lle—ni erys

Yn hir oddicartre',

Pan wel dipyn o ole',

I'w ffau fawr y ffy efe.

